
     Azul meṛṛa fell-awen kunwi, kunnemti, i d-iqqimen akka yid-nneɣ, nessarem d akken ad 

nesɛeddit lewqat i yerzen, Tadwilt  n Wawal n Tudert tuɣal-d ɣer ɣuṛ-wen ass agi, iwakken ad 

nkemmel ameslay ɣef ayen yeɛnan Taktabt Iqedsen di Lɛehd Aqdim, d wayen yuran ɣef 

yexdimen n Sidi Ṛebbi, ladɣa wid yextaṛ Sidi Ṛebbi bdu-ten-id kan seg Ibṛahim, Isḥaq, Yeɛqub, 

akk-d Yusef. 

     Neṣṣawed-ed akka a leḥbab deg umeslay-nneɣ, ɣef Yusef d wamek yella di Maṣer d wamek 

yedder di tgelda n Ferɛun, amek i t-yerra Sidi Ṛebbi d aneɣlaf amezwuru, d lewzir ameqṛan n 

tmurt d netta i yerran tamurt tesɛa cci tesɛa lxiṛ, ɣas akkenni teɣli-d tmurt meṛṛa deg yiwen n 

laẓ d ameqṛan. Ayagi d ayen iɣ-d-yefka Sidi Ṛebbi, di targit i Ferɛun dɣa Yusef yessefhem-as-

d targit i Ferɛun, am akka, ad d-ilin sebɛa iseggasen ideg ara yeqwu lxiṛ di tmurt, ad d-ilin deffir 

n waya sebɛa iseggasen nniḍen ideg ara yeqwu laẓ d ameqṛan, ur d-ɣellin ara waman iban kan 

akka. Ihi Yusef yerra-t Ferɛun d aneɣlaf d netta i d amḍebbaṛ ɣef tmurt, iwakken ad iṭebbeṛ 

amek agdud ur yettmettat ara.  

     Wagi d ayen yebɣa ad yexdem Ferɛun neɣ d ayen i yexdem Ferɛun, ma yella d Sidi Ṛebbi, 

lebɣi-ines netta, d akken tawacult n Yusef, Yeɛqub yuɣalen d Isṛayil akk-d  d terwa-ines akk-d 

twacult-ines d wid akk yellan yid-es ur ttmettaten ara, ur neggren ara imi ula d nutni yellan di 

tmurt n Kanɛan iḥuza-ten laẓ i d-yeɣlin. Akka a leḥbab ula d nekkni ass-agi nezmer ad ner mkul 

taswiɛt ger ifassen n Sidi Ṛebbi, iwakken ad ilint teswiɛin agi i nekkni i lfeyda-nneɣ, mačči i 

ṭṭaṛ-nneɣ, axaṭeṛ Sidi yettili yid-nneɣ, Sidi Ṛebbi d win yettbeddilen tiswiɛin, ladɣa ur nelhi ɣer 

tid yelhan.  

     Yeɛqub yella di tmurt n Kanɛan iḥuza-t laẓ ula d netta iceggeɛ arraw-is nenna-t-id, iwakken 

ad d-aǧwen di Maṣer axaṭeṛ dinna yella lɛic, ṛuḥen akken ad d-awin lameɛna d acu kan ur ẓrin 

ara belli d gma-tsen nni i ḍegṛṛen i zenzen i Smaɛiliyen, wwin-t d akli d netta ara yafen, d 

aneɣlaf ameqṛan n Ferɛun iwakken ad a sen-d-yezzenz irden iwakken ad ččen ur ttmettaten ara. 

     Akka a leḥbab mi bweḍen ɣer dinna, Yusef yeɛqel atmaten-is, lameɛna ur a sen-d-ibeggen 

ara, nutni ur teɛqilen ara, axaṭeṛ yettmeslay-asen-d s lluɣa n tmurt s tutlayt tamaṣrit. Ma yella d 

nutni hedṛen-as neɣ ttmeslayen yid-es s tutlayt-nsen daɣen nni, akka ttemsefhamen s yiwen n 

uṭeṛǧman, win yesṭeṛǧimen i mkkul wa s lluɣa-ines, s tutlayt-ines.  

     S wakka i yesellek Sidi Ṛebbi tawacult n Yeɛqub, ɣef lmut imi nenna-d yeɣli-d laẓ d 

ameqṛan, Yusef i d-yefkan učči i twacult-is, akk-d watmaten-is axaṭeṛ Sidi Ṛebbi yerra-t, deg 

yiwen umkan netta ur yezmir ara ad yaweḍ ɣer din s lefhama-ines. Akka i t-ḍeṛṛu yid-nneɣ a 

leḥbab tikwal, imi nekkni nɣil nekcem di kra n teswiɛt di kra akka agi n lɣeṛqat iweɛṛen, neɣ di 

kra n teswiɛit berriken, lameɛna ur ilaq ara kan ad nettu belli Sidi Ṛebbi yella yid-nneɣ, ad yili 

yid-nneɣ, ad aɣ-d-issufeɣ s yenna axaṭeṛ iɛemmed ad nɛeddi s yenna, iwakken ad naweḍ ɣer 

yiwen wemkan yelhan s waṭas, dɣa dinna i ɣ-yebɣa iwakken ad nexdem lebɣi-ines. 

     Ur ilaq ara ad nettwali tilufa s lefhama-nneɣ nekkni, ur ilaq ara ad nettmuqul kan ɣer lqed n 

tenzert-nneɣ, lameɛna ilaq ad nettwali ɣer lbeɛd, ilaq ad neqqaṛ kan a Sidi Ṛebbi lebɣi-k ad 

yeḍṛu deg-nneɣ, yid-nneɣ, yal ass mačči am akken i t-nebɣa nekkni ara nidir, lameɛna am akken 

tebɣiḍ kečč-ini. 

     Ihi, akka i teḍṛa d Yusef, Sidi Ṛebbi di lebɣi-ines, ad tidir twacult-is ad yidir baba-s Yeɛqub, 

iwakken agdud n Sidi Ṛebi ur inegger ara, ur yettmettat ara axaṭeṛ d nutni i d-yewwin lweɛd n 

Sidi Ṛebbi, lɛehd nni i yefka Sidi Ṛebbi i Yebṛahim, yerna-t i Isḥaq deffir-es i tebeɛ-ed Yeɛqub 

akk-d Yusef, tṛuḥeḍ-d akkin alamma d imi i d-yewweḍ Lmasiḥ, d netta yellan d Mmi-s n Ṛebbi, 

d Agellid n dima, netta yewḍen, yessawḍen yefka tudert-is s leḥmala iwakken kra n win yumnen 

yi-s ad yettusellek, ur yettmettat ara ur ifennu ara.  

     Akka a leḥbab, s yiwen wemdan ddnub ikecem-ed ɣer ddunit, wagi d amdan amezwaru 

Adem, meɛna ilaq ad neḥṣu d akken yusa-d wergaz wis ssin ara yeksen ddnud i d-ikecmen s 

Adem akk-d Ḥewwa, tikkelt tamezwarut, wagi d Lmasiḥ d win iḥemlen ddunit meṛṛa, ur 

yettextiri ara ixeddem ara lxilaf ger yemdanen, lameɛna d win iḥemlen akk imdanen, yebɣan 

ad isellek ddunit meṛṛa. 

     Neweḍ-d tura a leḥbab ɣer yixef wis 50 yellan d ixef aneggaru, seg xemsin n yixfawen seg 

imi i d-yebda Sidi Ṛebbi taxelqit, d wamek yefka lweɛd i Yebṛahim d akken a t-ibarek, ad ibarek 

dderya n dderya-ines, ad uɣalen anect n ṛṛmel n lebḥeṛ, anect n yetran yellan deg igenni, armi 

ur yezmir ara a ten-yeḥseb, seg-s yeffeɣ-ed mmi-s n lweɛd win yellan d Isḥaq, dɣa Sidi Ṛebbi 

yessuter-as-t-id iwakken ad as-t-yefk d asfel, iwakken a t-yezlu. 

      Akka i yexdem, Ibṛahim iḍuɛ yuɣ awal i Sidi Ṛebbi, iwakken as-yefk mmi-s Isḥaq d asfel, 

lameɛna nwala d akken Sidi Ṛebbi yefda-t-id s yiwen n izimer yettwacudden deg yiwen 

umadaɣ, akka i d-yefka Sidi Ṛebbi izimer win i d-yefdan Isḥaq si lmut. Ihi izimer agi a leḥbab 

mi ara nɣeṛ Awal n Sidi Ṛebbi di Linǧil ad d-naf d akken icuba-d ɣer Lmasiḥ, Lmasiḥ s timmad-

is yettusemma d Izimer n Ṛebbi, ulac ayen yeḍṛan di Lɛahd Aqdim kan akka mebla lmeɛna, 

ayagi yettmettil-ed dima ayen ara yilin di Lɛahd Amaynut neɣ di Lɛahd Ajdid.  

    Ikkemmel seg Isḥaq yeffeɣ-ed Yeɛqub, win yuɣalen d Isṛail, akka seg-s daɣen yeffeɣ-d Yusef 

win yerra Sidi Ṛebbi, d lewzir ameqṛan di tgelda n Ferɛun, win ara yeselken tawacult-ines si 

nnger, imi yeɣli-d laẓ d ameqṛan ɣef tmurt meṛṛa, ihi d netta i yuɣalen d aneɣlaf, iwakken ad 

issiǧew učči i wegdud akk-d d tmura nniḍen i d-yezzin. 

     Ihi tamurt n Kanɛan anda akken yesdaɣ baba-s Yeɛqub akk-d d twacult-is, iḥuza-ten laẓ ula 

d nutni, usan-d iwakken Yusef ad asen-yefk učči. Seg ugdud-agi iɣef i yeḥureb Sidi Ṛebbi, win 

iwumi semman agdud n Isṛail, s yenna i d-yeffeɣ Lmasiḥ ɣer zdat a leḥbab. Ad d-bduɣ ihi 

leqṛaya tura di tṣeddart tamezwarut deg ixef wis 50: Yusef yekna ɣer baba-s issuden-it yettru. 

Acḥal cebḥen imeslayen agi a leḥbab, nwala d akken Yusef yellan d lewzir ameqṛan, yellan d 

aneɣlaf ameqṛan n tmurt n Ferɛun, yekna-d ɣer baba-s, axaṭeṛ iwala-t yenṭeṛ, yettmettat, qṛib ad 

yessufeɣ ahat taṛwiḥt, yekna ɣer ɣuṛ-es yessuden-it, yettru d baba-s i yella. 

      A leḥbab-nneɣ nwala dagi, belli Yusef ibeggen-ed lɣiḍ d leḥmala ɣer baba-s, imi baba-s 

akka di tṣeddarin weqbel am akken i t-id-nenna di tedwilt iɛeddan, Yeɛqub iburek akk arraw-

is, m kkul yiwen yefka-as lbaṛaka i d as-d-iṣaḥen.Yeɛqub yewweḍ leɛfu Ṛebbi, dayen yessufeɣ 

taṛwiḥt, Yusef ijemeɛ-ed iḍaṛṛen-is, yerra-ten-id s ufella n wusu, dɣa dayen yessufeɣ aṛṛuḥ. 

Akka i yessufeɣ aṛṛuḥ Yeɛqub a leḥbab, ayagi t-zemrem ad teɣṛem deg ixef 49 taṣeddert 33 

alamma d ixef 50 taṣeddart tamezwarut. 

      Neẓra akka a leḥbab mi ara yemmet yiwen, ur netteg ara tameɣṛa ur nxeddem ara ilewlawen, 

ur nekkat ara abendayer, lameɛna di lweqt nni di lqum agi yextaṛ Sidi Ṛebbi agdud n Isṛayil, 

dima mi ara yili meslayen-aɣ-d ɣef lmut, ttmeslayen-d am akken d tufɣa kan i ntteffeɣ si ddunit 

agi, d tiǧǧin ara neǧǧ tafekka-agi, i d-yettuxelqen seg wakal, ad tuɣal ɣer wakal lameɛna taṛwiḥt 

ad tṛuḥ ɣer wenda yella Yebṛahim, imi d tarwa n Ibṛahim i yellan. 

     Ihi d acu-tt tarwa n Ibṛahim, mi ara d-nini ass-agi tarwa n Ibṛahim? D acu-tt? D acu d lmeɛna 

n wayagi? Ayagi d ayen yenna i Sidi Ṛebbi, yerra-t d abab-t n liman isemma-as d ababa-t n 

liman, d win ara yettuselken s liman d win ara yilin d abab-t n wid akk yesɛan liman ula d nutni 

ɣer Sidi Ṛebbi.  

     Ass-agi a leḥbab kunwi ma yella tumnem s Lmasiḥ, t-kecmem deg agdud agi yewɛed Sidi 

Ṛebbi, i Ibṛahim imi i d as-yenna: Ad tiliḍ d ababa-t n waṭas n leǧnas, ad tiliḍ d ababa-t n waṭas, 

dderya n dderya-inek ad ilin anect n yetran n igenni. Anwa i yezemren ad yeḥseb itran n igenni 

a leḥbab? Ass-agi d kunwi, d nekkni i d dderya n Ibṛahim, i d-yefɣen seg-s s liman, imi s teflest 

kan i nezmer ad nili d arraw, d dderya n Sidi Ṛebbi, mačči akka d talalit n lǧessa am akken i t-

fehmen kra a leḥbab, ma yella nenna-d belli nekkni, d arraw n Sidi Ṛebbi, ur d-nenni ara ayen 

tt-xemmimen kra n yemdanen, lameɛna neqqaṛ-d kan belli nekkni d arraw-is s ṛṛuḥ, netta yellan 

d baba-t-nneɣ netta yellan deg igenni.  

     Ar ass-a a leḥbab mazal di tmurt n Leqbayel at zik ad d-iniɣ, wid meqṛen akka fell-aɣ 

qqaṛen, Ṛebbi baba-t-nneɣ neɣ mi ara deɛɛun qqaṛen: A Baba Ṛebbi! A Baba Ṛebbi! Ayagi ur 

d-yekki ara kan akka ur d-yeɣli ara kan akka seg igenni, ayagi yettbeggin-ed belli deg 

wegdud-nneɣ Aqbayli, Amaziɣ llan iẓuran n tmasiḥit, llan iẓuran n Liǧil, ur zmiren ara ad 

ttwemḥun kan akka a ten-ekks a ten-ettu, axaṭeṛ ulac win i yezemren ad yemḥu tidett, ulac 

win i yezemren ad yemḥu aẓar n Linǧil yellan d Awal n Sidi Ṛebbi meqṛen. Ass agi nwala 

amek aẓar-nni neɣ zerriɛa-nni yeɣlin deg akal n tmurt-nneɣ, yemɣi-d ass-agi, imasiḥiyen n 

tmurt ur nezmir ara a ten-ḥseb.  

     Ad d-kemleɣ leqṛaya deg ayen yuran di tṣeddert tis 2 akk-d tis 3: Yusef yefka lameṛ i ṭṭebbat 

ixeddmen ɣuṛ-es, ad ɛeṭren baba-s, imiren ṭṭebbat nni ɛeṭṭren Isṛayil, qqimen deg-s ṛebɛin n 

wussan, axaṭeṛ annect-nni n wussan i yelaqen i uɛeṭṭer n lmegget. Imaṣriyen ḥeznen fell-as 

sebɛin n wussan. A leḥbab, nesla-d dagini d akken Yusef yumeṛ i ṭṭebbat-nni yettilin yid-es, d 

akken ad ɛeṭṭren baba-s. Ad ɛeṭṭren baba-s, d acu i d lmeɛna n wayagi? Ad ggen leɛṭeṛ i tfekka 

n Isṛayil, neɣ n Yeɛqub, mačči d leɛṭeṛ am akken i t-nessen nekkni ass-agi, neɣ d aman n rriḥa 

am akken i s-qqaṛen kra, a t-ṛuccen kan akka, xaṭi, lameɛna xeddmen akk kra n tɣawsiwin i 

tfekka, iwakken tafekka nni ur t-rekku ara, iwakken tafekka-nni ad teqqim acḥal n leqṛun. 

      Ar ass-agi a leḥbab llant tfekkiwin tiqdimin nat zik, llant ar ass agi, axaṭeṛ rran-asen-t akka 

kra n iɛeqqaṛen, akka yettaṭṭafen tafekka ur t-negger ara, ur t-rekku ara. Imaṣriyen dɣa ttwasnen 

aṭas s wayagi, ar ass-a ur neẓri ara d acu ixeddmen di lweqt-nni, bac akken tafekka ad teqqim 

ur t-rekku ara. Ṭṭebbat nni xedmen ayen meṛṛa i d asen-yenna Yusef, tamurt meṛṛa teḥzen sebɛin 

n wussan, axaṭeṛ ḥemlen aṭas Yusef d netta i ten-id-iselken, si lmut si nnger imi sebɛa iseggasen 

nni ideg i d-yeɣli laẓ weɛṛit aṭas.  

     Ad d-kemleɣ leqṛaya daɣen di tṣeddart 4 alamma d tis 6: Mi ɛeddan wussan-nni n leḥzen 

yenṭeq Yusef ɣer wat wexxam n Ferɛun yenna-asen: Ma yella ufiɣ lemziyya ɣuṛ-wen, di 

leɛnaya-nwen, init-as i Ferɛun ayen akka ara wen-d-iniɣ: Isgall-iyi baba yenna-id: Aqli-n ad 

mmteɣ deg uẓekka nni iɣzeɣ di tmurt n Kanɛan, ara yi-tmeḍleḍ, di leɛnaya-k serreḥ-iyi  ad 

ṛuḥeɣ iwakkken ad meḍleɣ baba, imiren ad d-uɣaleɣ. Ferɛun yenna-as: Ṛuḥ mḍel baba-k akken 

i k-yesggal . Ferɛun yefka tesriḥ i Yusef iwakken ad iṛuḥ ad yemḍel baba-s, di tmurt n Kanɛan 

deg ẓekka nni i yeɣaz, axaṭeṛ, akka i yella lḥal imiren nni, tamurt n Kanɛan deg umḍiq nni 

iwumi semman, Makfila dinna i yemḍel Ibṛahim, Isḥaq dɣa Yeɛqub ɣer din i yebɣa ad yernu. 

      Ma yella di tṣeddert 7 alamma d tis 9 dima deg ixef 50 yura wakka: Yusef yuli iwakken ad 

yemḍel baba-s, ddan yid-es iqeddacen meṛṛa n Ferɛun, imeqṛanen n wat wexxam-is akk-d 

imeqṛanen meṛṛa n tmurt n Maṣer, tawacult meṛṛa n Yusef atmaten-is, akk-d twacult n baba-s, 

siwa arraw-nsen lmal-nsen amecṭuḥ akk-d lmal-nsen ameqṛan, i ǧǧan di tmurt n Gucin, ddan 

yid-es daɣen yemnayen akk-d ikaṛṛusen, arm i tewweḍ tirkeft d tameqṛat. 

     Akka a leḥbab aṭas n imeqṛanen di tmurt n Maṣer i yeddan d Yusef iwakken ad yemḍel baba-

s. Nenna-t-id d akken agdud Amaṣri s umata, d imeqṛanen, d imecṭaḥ, d wid yesɛan wid ur 

nesɛi, wid yeɣṛan d wid ur neɣṛi, d wid yellan deg uxxam neɣ di tgelda n Ferɛun, ḥemmlen aṭas 

Yusef, ḥemlen daɣen baba-s, mi yemmut ḥeznen aṭas ttrun yid-es.  

     Dagi nwala-d d akken Ferɛun yumeṛ iwakken ad as-yettunef ttesriḥ, i Yusef iwakken ad iṛuḥ 

ad yemḍel baba-s di tmurt n Kanɛan. Ma yella di tṣeddert 10 alamma d tis 15 yura wakka: Mi 

wwḍen ɣer Gurin Ḥatad, i yellan akkin i wasif n Uṛdun, serḥen i umeǧǧed meǧǧden aṭas dinna, 

Yusef yeḥzen ɣef baba-s 7 n wussan, mi walan i Kenɛaniyen izedɣen tamurt nni, leḥzen i d-

yeɣlin di Gurin Ḥatad, nnan: Meqqeṛ leḥzen agi i d-yeɣlin ɣef Imaṣriyen, daymi isemman i 

wemkan-nni i yellan akin i wasif n Uṛdun, Ibil Misṛayim, yeɛni leḥzen n Imaṣriyen. 

     S wakka arraw n Yaɛqub xedmen akken i ten-iweṣṣa baba-tsen. Wwin-t warra-is ɣer tmurt 

n Kanɛan, meḍlen-t di lɣar yellan di tferka n Maxfila, i yequblen Mamri. Tafarka agi yuɣ-itt 

Yebṛahim, d timeqbeṛt, ɣef Ɛifrun Aḥititi. Mbeɛd tamḍelt n baba-s Yusef yuɣal ɣer Maṣer netta 

d watmaten-is akk-d wid meṛṛa i yeddan yid-es, ad meḍlen baba-s.  

     Mi walan watmaten n Yusef belli baba-tsen yemmut bdan qqaṛen ger-asen, ilukan ad d-yezzi 

fell-aɣ tura Yusef agi? Ad d-yer ttaṛ meṛṛa n wayen i s-nexdem. Mmektan-d d acu ixedmen i 

gma-tsen Yusef mi akken i t-zzenzen ad iṛuḥ d akli ɣer tmurt n Maṣer, d wamek yuɣal d wamek 

netta yarra-asen s lxiṛ. D agi ikcem-iten ccek, ttun ahat leḥzen nni n baba-tsen, mmektan-d ayen 

ixedmen i gma-tsen, nnan: Alukan tura ad d-inneqlab fell-aɣ, mi akka i yemmut baba-tsen? 

     Ad d-inneqlab fell-aɣ ad d-yer ttaṛ n wayen i s-nexdem. Ayetma-s ur fhimen ara belli Yusef, 

d argaz iḥemmlen Sidi Ṛebbi, d win yeččuṛen d lxiṛ, axaṭeṛ lukan yebɣa ad asen-yer s cceṛ, ilaq 

yerra-yasen weqbel, lmeɛna nwala a leḥbab amek yesṭeṛḥeb yis-sen, iqubel-iten-id yefka-yasen 

ayen akk iḥwaǧǧen, imeneɛ-iten-id si lmut. Mi akken i qṛib ad awḍen ɣer tmurt n Kanɛan 

Imaṣriyen nni yeddan akk-d Yusef, iwakken ad meḍlen baba-s bdan ameǧǧed bdan leɛyaḍ, armi 

i d-saln i Kenɛaniyen nnan d acu i yeɣen Imaṣriyen? D acu-t leḥzen agi i d-yeɣlin fell-asen?   

     Ad nkemmel leqṛaya ad d-naweḍ ɣer tṣeddert 16 akk-d 17 ad d-nɣeṛ yura wakka: Ceggɛen i 

Yusef win ara s-yinin: Weqbel ad yemmet baba-k, iweṣṣa yenna: Atan wayen ara tinim i Yusef: 

Di leɛnaya-k semmeḥ-asen i watmaten-ik, ddnub i xedmen, axaṭeṛ ḍelmen-k, tura semmeḥ-asen 

i qeddacen n Yillu n baba-k ddnub i xedmen. 

     Mi yesla Yusef i lehduṛ-nni yeṭṭeṛḍeq d imeṭṭawen. Atmaten-is s timmad-nsen, ṛuḥen 

seǧǧden zdat-es, nnan-as: Aql-aɣ d iqeddacen-ik, Yusef yenna-asen: Ur ttaggdet ara, eɛni d 

nekk i d Illu?Yusef s ṭṭmana yenna i watmaten-is: Mačči d nekk i d  Illu iwakken ad tseǧǧdem 

zdat-i, mačči d nekk ini  ara wen-isemḥen, axaṭeṛ nekkini semḥeɣ-awen yakan twalem-t-id 

teẓram akk ayen i wen-xedmeɣ, yerna yeṭṭeṛḍeq d imeṭṭawen a leḥbab.Wagi d win yeččuṛen d 

leḥmala, d win yeččuṛen d lxiṛ yettfeggiḍen d lxiṛ, ur yerri ara s cceṛ i wayen i s-yettwaxedmen 

s cceṛ.  

     Akka a leḥbab, nessarem ula d nekkni ass-agi, ad d-nejbed kra n temsirt iwakken, ad nelmed 

amek ara neddu amek ara nqabel, win ara ɣ-ixedmen cceṛ ass-agi, imi yeqwa cceṛ di lqaɛa n 

ddunit, yeqwa usefsed yeqwa ṭṭlem. 

     Ass agi, mi ara yili iḍlem-aɣ yiwen, d acu ara nexdem? Amek i yelaq ad as-ner? Ma yella 

ilaq ad d-ner ttaṛ neɣ a t-ner ger ifassen n Sidi Ṛebbi, ad neǧǧ ad d-yuɣal wayen yexdem ɣef 

uqaṛṛu-s, mebla ma yella nessemsex iman-nneɣ nekkni. Ihi a leḥbab ad nexḍu i tririt n ttaṛ, ad 

nexḍu i ddeɛwat n cceṛ, ad nexḍu ixemmimen ur nelhi, ad nexḍu i tyita ɣas nettewwet. 

     Akka i d-yenna Lmasiḥ deg Awal-is, barket wid i ken-ineɛlen, deɛɛut s lxiṛ i wid i wen-

ixedmen cceṛ. Akka d tag i d leḥmala axaṭeṛ netta s timmad-is yexdem akka, mi akken i t-refden 

ɣef umidag, mi akken i t-ṣemren yenna:A Baba, semmeḥ-asen, axaṭeṛ ur ẓrin ara d acu ixedmen. 

     Akka ihi a leḥbab, s imeslayen agi ad d-naweḍ ɣer tagara n tedwilt-nneɣ, Tadwilt Awal n 

tudert a ken-ǧǧeɣ di lehna d lxiṛ, nessarem ad d-nemlil tikelt nniḍen, bqaw ɛla xiṛ.   

 

 

 

 

 

 

 

   


